საქართველოს მთავრობის

დადგენილება №

2020 წლის 27 მაისი

ქ. თბილისი

„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე

მუხლი 1
„ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში (www.matsne.gov.ge, 23/05/2020, 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“:

1. მე-2 მუხლის:
ა) მე-5 პუნქტი ჩამოყალიბდეს შემდეგი რედაქციით:
 „5. ჩერდება:
ა) სარკინიგზო ტრანსპორტით მგზავრთა გადაყვანა, გარდა სამომსახურეო სარკინიგზო მიმოსვლისა, რომლის ფარგლებში სატვირთო გადაზიდვების შეუფერხებლად წარმოების მიზნით ხდება სს „საქართველოს რკინიგზის“ მიერ შემუშავებული გრაფიკით თანამშრომლების გადაადგილება/გადაყვანა საცხოვრებელი ადგილიდან სამუშაო ადგილამდე და პირიქით, საქართველოში ახალი კორონავირუსის გავრცელების აღკვეთის მიზნით შექმნილ უწყებათაშორის საბჭოსთან არსებულ ოპერაციულ შტაბთან  (შემდგომში – ოპერაციული შტაბი) შეთანხმებით;
ბ) საქალაქთაშორისო მგზავრთა გადაყვანა M2 და M3 კატეგორიების ავტოსატრანსპორტო საშუალებებით;
გ) რეგულარული საჰაერო მიმოსვლა ქვეყნის შიგნით მგზავრთა გადაყვანის მიზნით. არარეგულარული (ჩარტერული) ფრენების განაცხადი განიხილება ინდივიდუალურად, სსიპ – სამოქალაქო ავიაციის სააგენტოს მიერ საქართველოს ეკონომიკისა და მდგრადი განვითარების სამინისტროსთან შეთანხმებით.“;
ბ) მე-6 პუნქტი ამოღებულ იქნეს;
გ) მე-7 პუნქტის შემდეგ დაემატოს შემდეგი შინაარსის 71 პუნქტი:
„71. საზოგადოებრივი ტრანსპორტით, მათ შორის, მეტროპოლიტენითა და საბაგიროთი გადაადგილებისას ყველა პირი (მათ შორის, მძღოლი) აღჭურვილი უნდა იყოს პირბადით.“.
2. მე-6 მუხლის:
ა) პირველი პუნქტი ჩამოყალიბდეს შემდეგი რედაქციით:
„1. დაშვებულია ყველა ეკონომიკური საქმიანობა, გარდა:
ა) რესტორანში, ბარში, კაფესა და ნებისმიერი სახის სასადილოში მომხმარებლის ადგილზე კვებით მომსახურებისა, რომელიც ხორციელდება დახურულ სივრცეში;
ბ) სპორტული, კულტურული და გასართობი ღონისძიებების ორგანიზებისა/ჩატარებისა;
გ) სპორტულ-გამაჯანსაღებელი პროცედურისა/აქტივობებისა;
დ) ვალუტის გადამცვლელი პუნქტების საქმიანობისა.“.

ბ) მე-2- მე-5 პუნქტები ამოღებულ იქნეს.

მუხლი 2
1. დადგენილების პირველი მუხლის პირველი პუნქტი ამოქმედდეს 2020 წლის 29 მაისიდან.
2. დადგენილების პირველი მუხლის მე-2 პუნქტი ამოქმედდეს 2020 წლის 1 ივნისიდან.

 „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე“ საქართველოს მთავრობის დადგენილების პროექტზე

ინფორმაცია საქართველოს მთავრობის დადგენილების პროექტის შესახებ
[bookmark: _GoBack]პროექტის მომზადება განპრობებულია შემდეგი გარემოებით: მიმდინარე წლის 22 მაისს საქართველოს პარლამენტმა მიიღო „საზოგადოებრივი ჯანმრთელობის შესახებ“ საქართველოს კანონში ცვლილების შეტანის თაობაზე“ საქართველოს კანონი, რომლის შესაბამისად საქართველოს მთავრობას მიენიჭა იზოლაციისა და კარანტინის წესის 2020 წლის 15 ივლისამდე დადგენის უფლებამოსილება. შესაბამისად ამისა, მიმდინარე წლის 23 მაისს საქართველოს მთავრობამ მიიღო დადგენილება, რომლითაც რეგულირდება 2020 წლის 15 ივლისამდე ახალი კორონავირუსის წინააღმდეგ ბრძოლის მიზნით გადაადგილების, ეკონომიკური საქმიანობის, პირთა თავშეყრის, საჯარო სერვისების მიღების, შრომის ძირითადი უფლებების განხორციელების წესები და ამ წესების აღსრულებაზე უფლებამოსილი სუბიექტების კომპეტენციები. 
მიუხედავად იმისა, რომ აღნიშნული დადგენილება 2020 წლის 15 ივლისამდე მოქმედებს, ქვეყანაში არსებული ეპიდსიტუაციის გათვალისწინებით შესაძლებელია არსებული რეგულაციების გადახედვა დადგენილებაში მითითებულ უკიდურეს ვადამდე. იმ გარემოების გათვალისწინებით, რომ უკანასკნელი კვირის მანძილზე კორონავირუსით ინფიცირების რიცხვი დაბალ ნიშნულზეა, ხოლო გამოჯანმრთელებული პაციენტების რიცხვი არსებითად აღემატება ახლადინფიცირებულთა რიცხვს, მიმდინარე წლის 27 მაისს ახალი კორონავირუსის წინააღმდეგ ბრძოლის უწყებათაშორისმა საბჭომ მიიღო მიმდინარე წლის 29 მაისიდან მუნიციპალიტეტის ადმინისტრაციულ საზღვრებში მუნიციპალური ტრანსპორტის მომსახურების აღდგენის, ხოლო 1 ივნისიდან - სავაჭრო ცენტრებისა და ტანსაცმლის მაღაზიების გახსნის გადაწყვეტილება, რაც აისახება წარმოდგენილ დადგენილების პროექტში. 

ინფორმაცია ევროკავშირის სამართლებრივი აქტის შესახებ
პროექტის მიღება არ უკავშირდება სახელმწიფოს მიერ ევროკავშირის წინაშე ნაკისრი ვალდებულებების შესრულებას. 

საქართველოს მთავრობის დადგენილების პროექტის მიღებით გამოწვეული საფინანსო-ეკონომიკური შედეგების გაანგარიშება
დადგენილების პროექტის მიღება არ ითვალისწინებს სახელმწიფოს მიერ ახალი ფინანსური ვალდებულებების აღებას.



საქართველოს მთავრობის დადგენილების პროექტის მოსალოდნელი შედეგები
დადგენილებით მიმდინარე წლის 29 მაისიდან აღდგება მუნიციპალიტეტის ადმინისტრაციულ საზღვრებში მუნიციპალური ტრანსპორტის მომსახურება, ხოლო 1 ივნისიდან  გაიხსნება სავაჭრო ცენტრები და ტანსაცმლის მაღაზიები.

საქართველოს მთავრობის დადგენილების პროექტის განხორციელების ვადები
დადგენილება ამოქმედდება მიმდინარე წლის 29 მაისიდან მუნიციპალიტეტის ადმინისტრაციულ საზღვრებში მუნიციპალური ტრანსპორტის მომსახურების აღდგენის ნაწილში, ხოლო 1 ივნისიდან  სავაჭრო ცენტრებისა და ტანსაცმლის მაღაზიების გახსნის ნაწილში.

საქართველოს მთავრობის დადგენილების პროექტის ავტორი და წარმდგენი
პროექტის ავტორი და წარმდგენია საქართველოს მთავრობის ადმინისტრაცია.



